Васіль ТКАЧОЎ

К   Р   Ы   Н   І   Ц  А

П’еса ў дзвюх дзеях

Дзейныыя асобы:

Д р о з д Іван Паўлавіч, шахцёр-пенсіянер.

М у х і н а Лідзія Барысаўна, дырэктар аграгарадка.

Л е н а, супрацоўніца абласнога краязнаўчага музея.

Л і с а ў, участковы.

С я р ж у к, учарашні вучань.

П П Ш (Пётр Пятровіч Шчаўлік), мужчына без пэўнага занятку.

Б а б а  Н а с т а, траўніца.

Г а л а с ы.

Нашы дні. Беларусь. Месца дзеі: у чыстым полі; у кабінеце; на вуліцы.

Д з е я   п е р ш а я

1.

Чыстае поле. З правага боку ад  яго там-сям бачны хмызы, за імі – некалькі старых вольхаў…

Гул машыны. Машына спыняецца, ляпаюць дзверцы, гул нарастае і знікае.

З’яўляецца Дрозд з рукзаком за плячыма.

Д р о з д. Ну, добры дзень, Боркі!.. (Схіліў у паклоне галаву. Не адразу знімае  рукзак. Аглядаецца вакол. Пэўны час стаіць у роздуме). 

Высока ў небе ляцяць буслы – чуваць іх клёкат.

(Задраў галаву, праводзіць птушак). У вырай, у вырай паляцелі. Шчаслівай дарогі, бацяны! (Памахаў ім рукой).

Клёкат паступова знікае.

 А мой вырай – тут, на гэтай зямельцы… Некалі на гэтым вось месцы стаяла вёска з прыгожай, вельмі простай і зразумелай нам, яе жыхарам,  назвай – Боркі. Мусіць, таму так называлася, што побач быў лес, бор.  Вёска наша была невялікая, на адну кароткую вуліцу. Неяк  ноччу, калі не спалася, а такое ў апошні час бывае вельмі часта, я налічыў усяго дзесяць двароў. Я і сёння бачу ўсе тыя хаты, і мне здаецца, што землякі, убачыўшы мяне з  заплечнікам,  выглядваюць у вокны, дзівяцца: хто гэта там да нас завітаў?

Г а л а с ы:

–  А, дык гэта ж Ванька Дрозд!

– Шахцёр.

–  Паўла Дразда меншы сын. 

Д р о з д.  Пазнаюць, вядома, мяне землякі…  Вось у гэтым акне я бачу  заўсёды сур’ёзны, разважлівы твар калгаснага брыгадзіра Івана Семчанкі. Мой цёзка. З ім я стараўся быць у добрых адносінах, нават іншы раз падлізваўся, бо ён даваў ўлетку нарады і кожнаму з хлапчукоў хацелася хоць на адзін дзень захапіць сабе самага лепшага каня…Мы ахвотна дапамагалі дарослым на ўсіх  палявых работах…Здаралася ж, што на ўсіх  нарадаў тых не хапала, і тады брыгадзір, бачачы, што нехта з хлапчукоў нават з-за такога гора хлюпае носам, супакойваў…

Г о л а с  б р ы г а д з і р а. Заўтра, заўтра і табе выпішу нарад… не абдзялю… Вытры слёзы, дзетка… Яшчэ напрацуешся… Не плач… Усё наперадзе… 

Д р о з д.  А па-суседску з брыгадзірам  дзівіцца на мяне з акна  бабка Прося. Яна мяне заўсёды частавала гарбузовымі семкамі.  Відаць, калі сыпала іх, семкі тыя, у маю жменю, уяўляла, што частуе свайго ўнука Саньку, які жыў у горадзе далёка адсюль, таму прыязджаў рэдка…

Г о л а с  П р о с і. Калі паясі гэтыя семкі, прыходзь, Ванька, я табе дам яшчэ. Гарбузоў сёлета ўрадзіла – дзяваць няма куды!

Д р о з д. А гэта выглядвае з акна дзед Стахван. Ён з вайны прывёз швейную машынку і навучыўся шыць кажухі. Усё наваколле несла да яго аўчыны: выручай, Стахван Васільевіч, зіма на носе, уцяпляцца трэба… Я часта,  ўзімку асабліва, любіў сядзець на зэдліку ў хаце дзеда Стахвана і слухаць, як стракоча швейная машынка… І мне тады здавалася, што гэта тухкае коламі цягнік, і ўвозіць мяне з Борак некуды далёка-далёка… дзе яшчэ ніколі не бываў, а так хацелася туды!.. Іншы раз падаваў шкураты дзеду Стахвану, і быў рады, што яму не трэба было лішні раз ўставаць з табурэта і крактаць, трымаючыся за спіну…

Г о л а с  С т а х в а н а. Ой! Ой! Ды каб яму, акаяннаму, дня не бачыць! Асколак, зараза, зачапіў акурат тое месца, на якім сядзець прадназначаецца… і трохі вышэй цапнуў… то во і пакутую… Падавай, падавай шкураты, Ванька… А калі падрасцеш траха – я і табе кажушок пашыю…

Д р о з д. Вось тут быў сад дзеда Аўгея. Якія смачныя яблыкі раслі ў  ім! Я і сёння адчуваю іх смак. Хаця і даставалася іншы раз па спіне ці па чым-небудзь яшчэ дрынам, але тое праходзіла хутка, а смак яблык не праходзіць…не… з табой і сёння ён... 

Смак яблык… смак печанай бульбы… смак дзяцінства…

Г о л а с  А ў г е я. Пасадзіць трэба яблыню самому, вырасціць, тады і зрывай яблык,   тады і ласуйся на здароўе. Ат не ж, прывыклі, бачу, каб і пальцам не паварушыць, а на чужое паквапіцца. Не шкада яблыка, а гультую не дам!..

Д р о з д. А пазней старыя памёрлі, мы раз’ехаліся, вёска апусцела…І калі не засталося ніводнага жыхара, хаты і  сады спляжылі, зямлю ўзаралі, і на месцы маіх Борак цяпер поле…Мне пра гэта пісалі сваякі… (Дастаў з рукзака фляжку). Зараз мы крынічнай вадзіцы пакаштуем. Зараз. І з сабой возьмем. Недзе тут павінна быць крыніца…  (Шукае і не знаходзіць). А… а дзе ж яна, крыніца?  Што за жарты! Пачакайце, пачакайце! Можа вунь каля таго кусціка? (Амаль падбег да кусціка, вярнуўся назад).    Здаецца, тут, на гэтым месцы, дзе стаю, яна была?…  Ну, правільна: крыніца ж і была у двух якіх   кроках ад той вунь алешыны…калі не змяняе памяць… А куды, куды і сапраўды  падзелася?  Дзівосы, аднак… І не знойдзеш…  (П’е з фляжкі, якую пасля збіраўся закінуць падалей у хмызы, але перадумаў – усё ж, магчыма, спатрэбіцца –  і запіхвае яе ў рукзак). І следу, выходзіць, ад яе не засталося? А я ж колькі і ехаў, усё ўяўляў, як нап’юся гаючай,   золкай да нематы ў зубах вады… Спецыяльна селядзец купіў, з’еў цалкам,  каб страшэнная  смага з’явілася…каб мог абпіцца… пьфу, маць вашу!... Хто, хто закапаў крыніцу?! Які д’ябал?! Як можна было сцерці яе з твару зямлі?!. Я не магу ў гэта паверыць: як жа так?! … Як жа так?!.. Як жа так?!..  (Знікае). 

2.

Кабінет дырэктара аграгарадка. За сталом сядзіць Мухіна і перабірае паперы. Стук у дзверы.

З’яўляецца Дрозд. 

Д р о з д. Можна?

М у х і н а (не рэагуе). Так, так. Нешта я тут з гэтымі лічбамі разабрацца не магу. Наблыталі, ой, наблыталі, ідыёты!.. Ну, вядома ж… Нельга нікому нічога даверыць!...
Д р о з д (крэкнуў, больш настойліва). Можна, пытаю, да вас?

М у х і н а. Заходзьце, заходзьце! Слухаю!
Д р о з д.  Дзе крыніца?

М у х і н а (нарэшце падняла на яго вочы). Вы, прабачце, хто?

Д р о з д. Дрозд я. Чулі, можа, пра такую птушку?

М у х і н а. Чула, але бачыць не бачыла.

Д р о з д. То паглядзіце. Дрозд Іван Паўлавіч. Уласнай персонай. 

М у х і н а. Зразумела.

Д р о з д.  А вы? Хаця… прабачце, на дзвярах напісана: Лідзія Барысаўна Мухіна. Я правільна запомніў?

М у х і н а. Усё верна. Вы, калі ласка, сядайце.

Д р о з д. Пастаю. Не вялікі начальнік.

М у х і н а. Прысядзьце, прысядзьце. А то мне неяк няёмка: госць стаіць, а я сяджу…сапраўды як вялікі начальнік.  Прабачце, мне тут тэрмінова з паперамі трэба разабрацца. Слухаю, слухаю вас.

Д р о з д. Дзе крыніца?

М у х і н а. Хто вы, адкуль?

Д р о з д. Навошта? Я ж не патрабую, каб вы пра сябе расказвалі.

М у х і н а. Бач ты які вы! Ну-ну. А чаму ж, магу і пра сябе расказаць. Нарадзілася … год нараджэння вас цікавіць?

Д р о з д. Ды не. Я і свой забыўся…

М у х і н а. Але ж тады хоць скажу: я зусім яшчэ маладая…  

Д р о з д. Гэта я бачу.

М у х і н а. … дырэктарка. А нарадзілася я ў суседняй Хатоўні. Чулі пра такую вёску?

Д р о з д. Чуў. Чаму ж не чуў!

М у х і н а. Там скончыла школу, потым сельскагаспадарчая акадэмія.  Два гады была аграномам, і вось… амаль сілай упёрлі мяне ў гэты кабінет. Хадзіла ў дзіцячы садзік – хацелася ў школу. Хадзіла ў школу – хацелася ў акадэмію. Вучылася ў акадэміі – хацелася хутчэй на працу. Выйшла замуж, цяпер вось сяджу  і думаю: чаму ж мне ў тым садзіку, дурніцы, не сядзелася?   Дастаткова?

Д р о з д. Упаўне.

М у х і н а. Цяпер ваша чарга.

Д р о з д.  Добра, падпарадкуюся. Калі жанчына просіць…З Борак я.

М у х і н. Ведаю такую вёску.

Д р о з д. Была вёска. 

М у х і н а. І пра гэта ведаю.

Д р о з д. Пасля школы паехаў у Караганду на шахту. Цяпер шахцёр-пенсіянер. Там і жыву…

М у х і н а. Так-так, настальгія – рэч вядомая. А да каго ж вы прыехалі, калі не сакрэт? Ёсць хто з  радні?

Д р о з д. Я прыехаў да крыніцы. Дзе крыніца?

М у х і н а. Цікавы вы чалавек, аднак! Адкуль мне ведаць, дзе ваша крыніца? А як даўно яе не стала?

Д р о з д. Там чыстае поле. Ні я ж яго ўзараў.

М у х і н а. Вам, можа, кавы? Ці чаго мацнейшага?

Д р о з д. Сёння свята  –  дзень цвярозасці. 

М у х і н а. І людзі ў шоку: як жа яго адзначаць, тое свята цвярозасці?

Д р о з д. Вярніце крыніцу! Выпраўце сваю памылку! 

М у х і н а. Вы што гэта – сур’ёзна?

Д р о з д. Сур’ёзней не бывае. Там і нап’юся. І за каву, і за што-небудзь мацнейшае. За ўсё адразу.

М у х і н а. А навошта вам крыніца? Вы ж недзе ў Карагандзе, здаецца?..

Д р о з д. А вы, прабачце, жылі калі далей сваёй… Хатоўні?!

М у х і н а. Не. Не давялося, дзякуй Богу. Вучоба – не лічыцца…бадай што. 

Д р о з д. Тады вы не зразумееце, навошта мне крыніца. І калі б нават адна хата засталася ў маіх Борках, я б, магчыма, і вярнуўся… назусім… А цяпер няма куды вярнуцца…

М у х і н а. А навошта вы паехалі у белы свет? Навошта здрадзілі сваім Боркам? Той жа крыніцы, а? Навошта?

Д р о з д. Не магу адказаць… Раней мог, а цяпер не магу… І наколькі я зразумеў, спярша зніклі мы, людзі, потым вёска, а потым і крыніца. Што да крыніцы, то, адчуваю, у вас да яе ніякіх спраў няма… закапалі, і д’ябал з ёй…

М у х і н а. У нас і без вашай крыніцы хапае, шаноўны,  чым займацца. За крыніцу з мяне не спытаюць там, наверсе, а за бульбу, за зерневыя культуры, за малако і мяса – уго як спытаюць!.. Сем шкур здзяруць!..

Д р о з д. Разумею.

М у х і н а. Гляджу, нейкі дзіўны вы чалавек. Навошта сёння каму тая крыніца?  У нас вунь цэнтральны вадаправод правялі, газ ёсць… А вы пра нейкую крыніцу… Да таго ж, у краме на любы густ вада маецца… нават буціліраваная…з гарадской свідравіны… калі ласка – толькі піце!..

Д р о з д. Дажыліся, сказаць нечага… “З гарадской свідравіны”.

М у х і н а. А што вам не падабаецца? Што не так?

Д р о з д. Мы, гляджу, не зразумеем адзін аднаго.

М у х і н а. Ужо, мусіць, позна вяртацца назад, каб усё правільна пачаць.

Д р о з д. Але яшчэ не позна зазірнуць наперад, каб правільна закончыць… (Рашуча). У вас у гасцініцы месцы ёсць?

М у х і н а. Пацікаўцеся. Павінны быць. Хаця ў нас там усяго дзесяць месцаў. Невялікая гасцініца. Маленькая.

Д р о з д. Затрымаюся. Да таго часу, пакуль не знайду сваю крыніцу! Пакуль не адкапаю яе! (Памкнуўся да дзвярэй, аднак спыніўся, павярнуўся да Мухінай). Сёння закапалі крыніцу, заўтра закапаеце роў, дзе абарону трымалі нашы ў сорак першым, зруйнуеце з зямлёй курган, якія насыпалі па жменьцы рускія салдаты, калі са шведамі біліся… а там і яшчэ што-небудзь знойдзеце. Закапаў, і ніякіх праблем!.. А ў Японіі, між іншым, увялі ў школе ўрокі любавання прыродай… (Выходзіць).

М у х і н а. Прыдурак!  (Нервова набірае нумар). Гасцініца? Мухіна. Зараз да вас прыйдзе грамадзянін Дрозд. Ні ў якім разе яго не засяляйце. Так і адкажыце: месцаў няма. І наўрад ці будуць у бліжэйшы час.  (Набірае другі нумар). Сцяпан, зайдзі да мяне. (Паклала трубку).
Заходзіць участковы Лісаў.

Л і с а ў. Слухаю, Лідзія Барысаўна!

М у х і н а. З’явіўся тут у нас адзін разумнік.  Шахцёр.

Л і с а ў. Шахцёр?

М у х і н а. Так.  Пакідалі вёскі,  разбегліся, як прусы пры ўключэнні святла на кухні,  а цяпер, бач ты іх, слязу пускаюць: сумна ім там без малой радзімы! Хаця я і разумею, а што б яны ўсе тут рабілі, калі б і засталіся, чым бы займаліся? Тэхніка ж усё робіць сёння. Хаця, калі па  праўдзе, і тую ж тэхніку ў гарадах некаму рабіць трэба… Замкнёнае кола…

Л і с а ў. І тэлевізары, і халадзільнікі…так-так.

М у х і н а. Паспрабуй тут разбярыся. Добра. Займіся адным чалавекам.

Л і с а ў. Слухаюся! Што за чалавек?

М у х і н а (працягнула участковаму паперку). Тут яго прозвішча.

Л і с а ў. Дрозд. “Вы слыхали, как поют дрозды”. А што ён, прабачце, нарабіў? Нашкодзіў дзе, блазнюк?

М у х і н а. Пакуль нічога. Але калі адновіць крыніцу ў Борках, то падкіне нам работкі будзь здароў!  А нам гэта трэба?

Л і с а ў. Якім чынам падкіне?

М у х і н а. А такім!

Л і с а ў. Цікава!

 М у х і н а. Месяц будзеш ездзіць у раён, каб потым аформіць тую крыніцу. Сам жа ўцячэ ў сваю Караганду… А нам лішні клопат… Навошта ён? Акультурыць яе неяк жа трэба будзе…У сельвыканкама грошай ніколі няма… Усё на нашы плечы ляжа… Санэпідэмстанцыі розныя дастануць… Парогі шмат якіх кабінетаў стопчаш… Сустракай – праводзь, частуй, гні-ламай перад усімі  спіну – як усё гэта надакучыла. Як гэта ўсё абрыдла! О, Божа! Ну ты мяне, спадзяюся, зразумеў?

Л і с а ў. А чаму б і не? Тут любому дурню ўсё зразумела.

М у х і н а. Тады дзейнічай, Сцяпан! Прыцісні яго да пазногця. Ты ўмееш гэта рабіць. Усё ж акадэмічная адукацыя, у сталіцы вучыўся. 

Л і с а ў. Гэта так… не абы дзе… не з бухты-барахты…

М у х і н а.  Дзейнічай! 

Л і с а ў. Ёсць! (Сабраўся выйсці, але вярнуўся). Крот, кажаце?

М у х і н а. Крот. Так-так. Усё жыццё вугаль капаў.

Л і с а ў. Такіх трэба спыняць. Не марудзячы. Спаганіць усю зямлю. Глыбока зачарпе.  (Выходзіць).

3.

Перад гасцініцай.  Здалёк відаць кардонка ў акне: месцаў няма. 

Дрозд сядзіць на лаве спіной да гасцініцы і не самавітай дошкі аб’яў, якая стаіць асобна . Піша нешта на лістку паперы. Перад ім з’яўляецца Лена.

Л е н а. Прабачце, запальнічкі альбо сярнічак у вас не знойдзецца?

Д р о з д. Не, не  выручу, прыгажуня.

Л е н а. Не паліце?

Д р о з д. І даўно.

Л е н а. Шчаслівы вы чалавек!  А я вось ўцягнулася.

Д р о з д. Жыццё адвучыла.

Л е н а. Якім чынам? Захварэлі мо?

Д р о з д. У шахце не паляць.

Л е н а. А-а, зразумела. Так-так, шахцёр, значыць?

Д р о з д. Былы. У адстаўцы.

Л е н а. І што ж вас прывяло ў гэтыя мясціны?

Д р о з д. Радзіма тут. Прыехаў вось да бацькоў, помнікі падправіў, кветкі паклаў…пастаяў… падзякаваў тату з мамай, што жыццё мне падаравалі… праслязіўся, не хаваю гэтага… Усё як і павінна быць у нармальных людзей…

Л е н а. Патрэбная справа. А я ў камандзіроўцы. Цікава, дасці мне хто прыкурыць ці не? Як на тое ліха і людзей не відаць. А да крамы тэпаць далекавата. У гасцініцы няма нават буфета. А вы чаму не засяляецеся? Ці ўжо?

Д р о з д. Не ўжо. Сказалі: няма месцаў.

Л е н а. Як гэта няма?! Хто сказаў вам такое?! Пайшліце, пашліце за мной! Пустая ж гасцініца! (Цягне Дразда за рукаў). 

Д р о з д. Перастаньце! Ды нікуды я не пайду! Толькі рукаў адарвеце! Хто прышываць  будзе?

Л е н а. Я прышыю. 

Д р о з д. Тады рукаў можаў адрываць, але я ўсё роўна ў гасцініцу не пайду.

Л е н а. Чаму гэта вы так адразу сталі на дыбкі? Паспрачаліся, пэўна, з абслугай? Нашкодзілі?  Дык сорамна?

 Д р о з д. З кім там было спрачацца! А за клопат табе, дзяўчына, дзякуй.

Л е н а. Мяне Лена зваць.

Д р о з д. Мяне Іванам.

Л е н а. А далей?

Д р о з д. Паўлавічам.

Л е н а. Усё ж вы старэй крыху… няёмка Іванам. Дык а дзе ж вы жыць будзеце, Іван Паўлавіч,  калі не ў гасцініцы? Ёсць дзе спыніцца?

Д р о з д. Ёсць. 

Л е н а. Сакрэт?

Д р о з д. Каля крыніцы. Цяпер яшчэ ночы не дужа халодныя… Вытрымаю…

Л е н а. Зразумела. Але пакуль да той крыніцы сваёй  дабярэцеся, давайце я хоць вашы рэчы ў сваім пакоі пакіну? Можа вам куды схадзіць трэба. Усё ж лягчэй.

Д р о з д. Ды тут няма такога нічога. Тут у мяне ўсё самае неабходнае. Дзякуй за клопат і ўвагу.

Л е н а. А далёка крыніца?

Д р о з д. Яе яшчэ знайсці трэба.

Л е н а. Нічога не разумею!

Д р о з д. Я таксама.

Л е н а. Іван Паўлавіч! Я ж працую у абласным краязнаўчым музеі. Вам сам Бог мяне паслаў. Вазьміце мяне з сабой.

Д р о з д. Куды?

Л е н а. Шукаць крыніцу.

Д р о з д. А, а я думаў – замуж.

Л е н а (забаўляючыся).  А чаму б і не? Вы яшчэ так нічогі! І не паліце. А гэта вялікі плюс. І ў сямейным бюджэце таксама. Дык бярэце ці не? Думайце,  Іван Паўлавіч! Думайце!

Д р о з д. А што тут думаць! Эх, было не было! Пачакай хвілінку! (Прымацаваў лісток паперы на дошку аб’яў).

Л е н а (чытае). “Патрабуецца памочнік з лапатай. Чакаю на месцы былой вёскі Боркі. Узнагароду абяцаю).” А што – здорава!

Д р о з д.  Пайшлі!  (Ускінуў на плячо рукзак, узяў пад руку Лену, і яны знікаюць).

4.

 На полі, дзе была вёска. Дрозд і Лена рыхтуюцца падсілкавацца, раскладваюць на паперы тое-сёе  з няхітрай ежы.

Л е н а.  Я нават не ведаю, як знайсці тое месца, дзе была ваша крыніца, Іван Паўлавіч. Спецыяліст патрэбны. Ці хаця б які народны знахар.

Д р о з д. Ды гэта я разумею.

Л е н а. Давайце крыху падсілкуемся, а потом прыступім бліжэй да справы.

Д р о з д. Можа вам… наліць грамульку? Для апетыту.

Л е н а. Не-не, што вы – я ж на працы!

Д р о з д. А то ў мяне маецца.

Л е н а. Не-не! Ды і на апетыт я не скарджуся.

Д р о з д. Тады не будзем і даставаць. Угаварыла.

Л е н а. Спатрэбіцца. Паберажыце для чалавека з лапатай.

Д р о з д. Тым больш, я сам сабе даў слова – калі што і піць у бліжэйшы час, то толькі крынічную ваду.

Л е н а. Вось яе і  пасмакуем. Разам. З здадавальненнем. 

Д р о з д. І з асалодай.

З’яўляецца ППШ з рыдлёўкай на плячы. Ён нагадвае бамжа.

ППШ. Я па аб’яве!

Л е н а. Ой, здорава як! Праходзьце, праходзьце,  малады чалавек!

ППШ. Прайсці прайду, але ж які я малады? 

Л е н а. Падсядайце да нас. Частуйцеся, чым багаты.

ППШ (разглядвае ежу, моршчыцца). Ды я тут… нічога такога не бачу, каб можна было далучыцца да вашага стала. Беднаваценька жывём.

Дрозд моўчкі дастаў з рукзака бутэльку гарэлкі, паставіў побач з ежай.

ППШ. О, гэта іншая справа! Бяру свае словы назад! Дзе тут можна у вас прытабуніцца? 

Д р о з д. Лена, камандуй. Будзь гаспадыняй.

Л е н а. Зразумела.

ППШ. Угадаў я, аказваецца. А ў мяне пасля ўчарашняга камары мак таўкуць у галаве. Верыце?

Л е н а. Верым. Чаму ж не? Але на многае не разлічвайце. Адзін келішак налью ўсяго. (Налівае келішак, падае ППШ).
ППШ. Ды пакуль хопіць. А калі мне сумна стане, я потым скажу. За мной не стане.  Ну, за ўсё добрае… (У яго трымціць рука). Адвярніцеся, спадары. Іначай заладыя кроплі расплешчуцца. Яны не церпяць, калі на іх глядзяць… Інтым любяць… Фу!..
Дрозд  і Лена адвярнуліся. І калі яны зрабілі гэта, рука і сапраўды ў ППШ перастала трымцець.

ППШ. Дзякуй. (Апрастаўшы келіх, адразу з’явіўся добры настрой). Бачу, вы свае людзі, то прызнаюся. Мяне іншы раз жонка просіць: парэж сала, пачысці бульбу. Не магу, кажу. А што ты можаш? Пасаліць. Давайце знаёміцца. ППШ!

Л е н а. Лена.

Д р о з д. Іван.

ППШ. Прыемна, прыемна.

Л е н а. Прабачце, а што такое ППШ?

Д р о з д. Калі не памыляюся, (п)кулямёт-пісталет Шпагіна?

ППШ. Так ды не зусім так.

Л е н а. Закусвайце.

ППШ. Пасля першай, даруйце, саромеюся…

Л е н а. А на другую пакуль не разлічвайце.

ППШ. Доза. Доза. Дык вось, ППШ – гэта я, Пётр Пятровіч Шчаўлік. Па-народнаму – Шыбздзік. І так, і так правільна. Сэнс адзін. Гучыць, а? Пэ-Пэ-Ша! Проста і зразумела. Мяне так усе і клічуць. Я, дарэчы, не мясцовы – прымак. Да жонкі перабраўся з Палак у аграгарадок. Першая кінула – мала грошай зарабляў.  А мо яшчэ плесканеш грам які, а, сяструха?

Л е н а. Бач, ужо і парадніліся.

ППШ. А навошта цягнуць ката за хвост?

Л е н а. Дык вы сюды чаго прыйшлі – піць ці дапамагаць нам?

ППШ. І тое, і другое.

Л е н а. Хопіць. Досыць, досыць.

ППШ. Угаварыла. (Не зласліва). Ух, якая!Я прапаршчыкам у СІЗО служыў раней. Не хухры-мухры. А потым мяне выспяткам пад…далей без слоў…

Д р о з д. За што ж так?

Л е н а. Заслужыў калі служыў, мабыць?

ППШ. Гэта як паглядзець. У Аўстраліі, штат Квінсленд, сабаку рыхтавалі да служды ў паліцыі. Гэвел звалі сабаку. А потым яго забракавалі. Ведаеце, чаму?

Л е н а. Не.

ППШ. А ты, Іван?

Д р о з д. Гавары ўжо далей.

ППШ. Таму што ён быў добры і любіў людзей… шкадаваў іх. А ў паліцыі такія сабакі не патрэбны… Вы ўсё зразумелі, спадзяюся?

Л е н а. Здаецца…

Д р о з д. Так.

ППШ. Цяпер вось перабіваюся з хлеба на квас, з квасу на хлеб. Ну, п’ю!  А што яшчэ рабіць? Ні трактарыст, ні шафёр…  А тут іншай працы няма… Раней жалеззе рознае з пакінутых хат збіраў… не адзін, з напарнікам… ён памёр… А мяне за каўнер і  на 15 сутак: навошта чужое дабро крадзеш? Атрымлівай! А тады ўсё тое дабро ў яму трактар згарнуў…. З усім, што было ў хатах… З уім-усім… Жах!  І ў вашых Борах акурат так было… Я не бачыў, даседжваў свае суткі… Згарнулі, закапалі… Столькі жалеззя закапалі!  А мяне на 15 сутак…Я б год жыў… Дзе тут праўда? Дзе тут што?... Гэта добра, што каля гасцініцы праходзіў… на абвестку  вашу  напароўся… Калі заплоціце за работу – добра будзе. У мяне ж дзеці.  Двое.  Іх таксама карміць трэба. Хлопчык і дзяўчынка. Дзяўчынка і хлопчык.

Д р о з д. Ужо чацвёра атрымліваецца.

ППШ. Некарэктна выказаўся. Прашу не прыдзірацца.  Ну дзе тут што ў вас? Паказвайце. (Паглядзеў на гадзіннік). Во, ужо хутка поўдзень… Час бяжыць. Як і гады. Я перад Новым годам звычайна засыпаю… Жонка тармосіць:  уставай Новы год сустракаць! Адвяжыся! Сустракай не сустракай, а ён усё роўна прыйдзе. Так?

Д р о з д. Быццам і так…

ППШ.  То-та і яно. Дарэчы, пра гадзіннік. Ён у мяне першы і адзіны. Вось ужо больш дваццаці год. Расказаць каму, як ён у мяне аказаўся, дык і смех, і грэх… Перакусілі?

Л е н а. Так, так.

ППШ. Тады можна і расказаць. А то мог бы апетыт перабіць, сапсаваць. Ага. У дзесятым класе на бульбе, тады мы восенню заўсёды тую бульбу ў калгасе капалі, шчаслівы час быў, надта шчаслівы… Селі абедаць, бульбы, вядома ж, напяклі… мурзатыя ўсе, ядом… а тут бачу я ў сына старшыні Косціка гадзіннік на руцэ… тады ён у яго аднаго толькі  і меўся… І так мне захацелася такі ж гадзіннік! Вось пафарсіў бы перад дзяўчатамі! Вазьмі ды і скажы Косціку: давай паспрачаемся, што я з’ем пяць чарвякоў земляных, а ты мне за гэта гадзіннік свой аддасі. Косцік, вядома, думаў, што я жартую, а я сур’ёна прапанаваў… Ну, і паспрачаліся мы. З’еў! Верыце? З’еў!  Народу сабралася – як на канцэрце Кіркорава ці каго там яшчэ. А гадзіннік добры аказаўся… ідзе і ідзе… цікае і цікае… вось паслухайце… (Паднёс гадзіннік на вуха Лены, потым Дразда). Які ход, а! А іншы раз хочацца, каб ён спыніўся. Так надакучыў! Як горкае жыццё!..

Паўза. 

Хачу іншы раз загнаць яго, каб пахмяліцца… А тады ўспомню, як тых чарвякоў еў, і не адважваюся… не хапае духу… Лепш перехварэю… Вось вам, а не гадзіннік! (Тыцнуў у бок дулю). Ну, гаварыце, што рабіць? А то мая лапата сумуе.

Д р о з д. Няхай пакуль паляжыць лапата. Будзем шукаць тое месца, дзе павінна быць крыніца.

ППШ. Дык у чым справа! Пайшлі шукаць.

Ходзяць, шукаюць..

ППШ. Ого! Як тут знойдзеш яе? Роўнядзь і гладзь. Сумняваюся я, аднак. Толькі калі паспрабаваць капнуць у розных месцах. Мо што і атрымаецца.

Д р о з д. Думаў і я пра гэта. Лена, а ты чаму маўчыш? Ёсць прапановы?

 ППШ. Пачакайце! Пачакайце! А за тое, што азіміну пашкодзім, вытапчам, нам нічога не будзе? Яна ж, бачыце, ўжо узыйшла? Праклюнулася?  Чаму маўчыце?

Д р о з д. Колькі той азіміны тут! Боркі былі, і за іх ніхто не адказаў…нікога не арыштавалі, нікога ў турму не пасадзілі… Дробязі… Як-небудзь разбярэмся.

Л е н а. Самі не знойдзем. Знахарка патрэбна. 

ППШ. Я магу прывесці. Бабу Насту. Але транспарт трэба.  Яна не дойдзе сюды. Хаця тут і блізка… Старая ўжо. Ну, дык што? Дайце ваш мабільнік.  Мяне паслухаецца баба Наста. Сябру пазваню, павінен выручыць. У яго драндулет  ёсць. Мяне якраз ён сюды і падкінуў.  (Па мабільніку). Лёха! Лёха! Гэта я, ППШ! Ты на месцы? Слухай мяне, Лёха!..

З’яўляецца Лісаў. Убачыўшы яго, ППШ даў дзёру, але забыўся лапату,і чамусьці  вярнуўся за ёй.

Л і с а ў. Так-так, а што гэта вы тут робіце, шаноўныя? ППШ, стой і не рыпайся.

ППШ. Стаю. (Трымае лапату, як вінтоўку – на выцяжку).
Д р о з д. А ведаеце, надакучыла ўсім расказваць, што я тут раблю! Надакучыла!

Л і с а ў. А мне, як прадстаўніку ўлады, давядзецца яшчэ разок распавесці. А? А пакуль  прад’явіце дакуменцікі! Прашу, прашу!

ППШ (казырнуў). Дакладваю: мой пашпарт дома!

Л і с а ў. Цябе не датычыць. Стой і не варушыся. Вашы, вашы дакументы, грамадзяне!

Л е н а (падала дакументы). Калі ласка.

Л і с а ў (доўга разглядвае іх, змерыў з ног да галавы дзяўчыну, вярнуў дакументы). Трымайце. У камандзіроўцы, значыць?

Л е н а (з выклікам). Так точна!

Л і с а ў (яму не спадабаўся адказ Лены). Маецца пытанне і да вас. Але крыху пазней.

ППШ. Мне можна ісці?

Л і с а ў. Табе?

ППШ. Мне.

Л і с а ў. Тупай. І лапату забяры. А сустрэну я цябе тут з ёй, то ведаеш, куды можаш трапіць. Зразумеў?

ППШ. Не зусім…

Л і с а ў. У ЛТП. (Махнуў рукой ППШ, каб знікаў. Узяў дакументы у Дразда).

Пакуль Лісаў разглядваў пашпарт Дразда, ППШ паказаў яму знакамі, што мабільнік у яго, каб не хваляваўся, і ён хутка вернецца. Дрозд згодна кіўнуў яму.

Д р о з д. Што не так? Бачу, круціце носам?

Л і с а ў. Рэгістрацыя ёсць?

Д р о з д. Якая рэгістрацыя?

Л і с а ў. Звычайная. Вы ж замежны грамадзянін.

Д р о з д.  Я ж дома! Я ж у сябе! У Борках!..

Л е н а. Супакойцеся, Іван Паўлавіч. Не хвалюйцеся. Я зараз патэлефануую куды трэба… (Памкнулася выйсці). 

Л і с а ў. Грамадзяначка-а! А вы куды?

Л е н а. А што, і да мяне хіба ёсць прэтэнзіі?

Л і с а ў. Ёсць. Знойдзем. І да цябе, і да вас, спадар Дрозд. Зараз будзем акт складаць. За патраву збожжавых культур. Вымясілі кавалак поля вы ладны. А там суд вырашыць, як вас пакараць. Як і за што. Пад артыкул трапляеце… Дзе тут у вас можна прысесці? (Шукае вачыма месца, дзе б можна было зручней напісаць акт).

Д р о з д. У гэтым месцы можна толькі стаяць…

Л е н а. Я зараз вярнуся…

Л і с а ў. І наогул, што вы тут сабраліся рабіць?

Д р о з д. Шукаем крыніцу. Вам хіба Мухіна не паведаміла?

Л і с а ў. Нічога не ведаю. 

Д р о з д. Цікава. У гасцініцу, у якой палова месцаў свабодных, патэлефанавала, а вам не палічыла патрэбным. А б я мог даць нейкі прыбытак у казну аграгарадка… Дробязі, але ўсё ж…Курыца па зярнятку клюе… Хаця аб чым я! Гэта калі б гасцініца была яе, Мухінай,  уласнай, асабістай, тады іншая справа. А дзяржанае – не маё, яно – дзяржаўнае…чужое… Вось у гэтым нашы ўсе і праблемы…

Л і с а ў (піша на калене). Вы многа размаўляеце.

Л е н а (з’явілася).  З вамі, Іван Паўлавіч, хоча звязацца чалавек з вобласці… Я дамовілася… Пасля абеду…

Л і с а ў (насцярожыўся). Так, у мяне ўсё гатова. Прашу падпісаць дакумент.

Л е н а. А што гэта?

Л і с а ў. Пратакол.

Л е н а. Ды нібуду я нічога падпісваць!

Л і с а ў. Будзеце! Як міленькая!

Л е н а. Я ж сказала: не буду. Я тут нічога не паспела яшчэ вытаптаць. Як нешта вытапчу, тады прыходзьце і пагаворым.

Л і с а ў. І вы, таварыш Дрозд, можа таксама не будзеце падпарадкоўвацца міліцыі?

Д р о з д. Не буду. Я  так, як і жанчына. За кампанію.

Л і с а ў. Пашкадуеце! Гэта ўсё ўскладняе сітуацыю. Непадпарадкаванне міліцыі  – раз, патрава пасеваў – два… Спадзяюся, гэтага хопіць, каб узбудзіць крымінальную справу.

Д р о з д. Вярніце мне пашпарт.

Л і с а ў. Няхай пакуль у мяне пабудзе. Не згублю. За гэта не хвалюйцеся. А разабрацца трэба. (Нажыўся пайсці, але затрымаў крок). Я б на вашым месцы наогул не распачынаў усё гэта. На пустым месцы ствараеце сабе праблемы. (Знікае).

5.

Дрозд і Лена адны.

Л е н а. Як там у вас, у Казахстане?

Д р о з д. Так, як і ў вас…

Л е н а. Прадуктаў хапае? 

Д р о з д. Ды з гэтым праблем няма. Былі на пачатку  перабудовы праблемы з мясцовымі, так сказаць, абарыгенамі, прыціркі, аднак усё ўстаканілася. Знайшліся разумныя людзі, якія згладзілі сітуацыю…

Л е н а. Пераходзіць сабака мытню з Украіны ў Беларусь. Худы, задрыпаны. “ Невыносна жыць у нас! Немагчыма! Хоць з голаду памірай!” Праз колькі часу вяртаецца назад – ужо гладкі, адкарміўся. Чаму ж ты вяртаешся, дружок? Бачым жа, карак які наеў. А сабака, пачухаўшы пад лыткамі, кажа: не пярэчу, кормяць там добра, але ж гаўкаць не даюць…

Смех.

Д р о з д. Не чуў, не чуў. А ты ж што, не замужам?

Л е н а. А як вы здагадаліся?

Д р о з д. Без пярсцёнка.

Л е н а. О, ды гэта не аб чым не гаворыць. У маёй мамы пярсцёнак усё жыццё праляжаў у куфры. А ў мяне сапраўды яго няма, пярсцёнка…

Д р о з д. Чаму ж так?

Л е н а (сур’ёзна). А што, мне абавязкова кожнаму стрэчнаму дакладваць, тлумачыць, чаму, што і як?

Д р о з д. Прабач. Не падумай нічога кепскага… Звычайная цікаўнасць.

Л е н а. Ёсць ў мяне пярсцёнак, калі вам так ужо карміць ведаць, але я яго не нашу – як і мама… І дачка таксама ёсць. Нявеста ужо.

Д р о з д. Нават?

Л е н а. Нават.

Д р о з д. Па табе не сказаў бы.

Л е н а. Магу даць візітку. Будзеце вяртацца праз абласны цэнтр, магчыма і сустрэнемся. Калі ёсць жаданне. Ёсць? (Дрозд задумаўся). Ёсць жаданне?

Д р о з д (спахапіўся). Я паразважаю над вашай прапановай.

Лена дала Дразду візітку.
З’яўляецца Сяржук на веласіпедзе. І таксама з рыдлёўкай.

С я р ж у к. Прывітанне ўсім!

Д р о з д. Прывітанне.

С я р ж у к. Я  па аб’яве! Там яшчэ хлопцы збіраюцца…

Л е н а. Тады сапраўды мы тут усё вытапчам.

С я р ж у к. Дык што, адбой даваць?

Д р о з д. Давай, брат, адмашку.

С я р ж у к. Дам. Ведаю, будзем крыніцу шукаць. Я заўсёды.  На кожным кроку пра крыніцу гамоняць у нас. Усе, каму не лянота. І стары, і малы. Я таксама зацікавіўся крыніцай. І… і не толькі крыніцай… Дзядзька Іван!

Д р о з д. Слухаю.

С я р ж у к. Я Сяржук, сын Мішкі паштальёна. Маланкіна – яго па імя маці больш ведаюць, Маланні. Помніце такога?

Д р о з д. Яшчэ б! Канешне, помню.

С я р ж у к. Мы ўвесь час на цэнтральнай сядзібе жылі. І жывём. Праўда, таты ўжо няма…З мамай. Я хачу ў вас папрасіць прабачэння.

Д р о з д. За што?

Л е н а. І мне цікава.

С я р ж у к. Год колькі назад я разносіў пошту за тату. І ў Боркі прынёс. А тут якраз трактар бульдозер хаты закопваў… І прынёс пісьмо ад вас… брыгадзіру дзядзьку Івану Семчанку… А яго сын ужо ў горад забраў… там ён і памёр… Пісьмо мне некаму было аддаць… Трэба было вярнуць яго вам, я і збіраўся, але яно паміж кніг засунулася… і я зусім забыўся пра яго… вось нядаўна толькі  знайшоў… выпадкова… Я не чытаў, што вы там пісалі. Не меў такой прывычкі. Не падумайце. Наце, трымайце. (Падаў Дразду пісьмо).

Д р о з д. Пісаў, пісаў сапраўды Івану Андрэевічу. Ад яго  пра ўсе навіны даведваўся. Ён быў маім інфарматарам. Бацькі раней памёрлі, а сувязь з Боркамі хацелася падтрымліваць.  Дзякуй, Сяржук. Потым пачытаю, што я там нашкрабаў. (Схаваў пісьмо у кішэню).  Хоць што я мог там напісаць? Павітаўся… ды два словы пра жыццё…
С я р ж у к. Я з лапатай. Я гатоў!

Д р о з д. Пачакаем ППШ.

Л е н а. З бабай Настай.

Д р о з д. Ці яшчэ каго-небудзь. Калі пра крыніцу, кажаш, на кожным кроку цяпер баяць, то і такое можа быць… Пачакаем…

Чакаюць.

Канец першай дзеі

Д з е я  д р у г а я

Чакаюць.

С я р ж у к. У майго таты было пяць братоў, сястры ніводнай. Дзед на фронце загінуў. Усе раз’ехаліся – хто куды: на Сахалін, у Данбас, дзядзька Пеця жыў тут паблізу… у райцэнтры… ён калі з Кубы вярнуўся – усім тэніскі прывёз, шмат тэнісак і на любы фасон, тата казаў… мяне тады яшчэ не было… Дзядзьку Пецю забілі хуліганы, ён ім у краме заўвагу зрабіў – без чаргі лезлі… Дзядзька Коля і Рыгор атруціліся газам у шахце… не ў самой шахце, у кватэры, дзе жылі… ці ў доме… дакладна не ведаю… заснулі, а газ пайшоў…не ўгледзелі… Мабыць, п’яныя былі…хто цяпер ведае…суп, відаць, гатавалі… Дзядзька Георгій разбіўся на Сахаліне, шафёрам працаваў там… Дзядзька Васіль утапіўся ў Доне, дзе Шолахаў жыў… Вы ж, вядома, ведаеце такога пісьменніка… Міхаіла Аляксандравіча… (Яму спагадліва кіўнулі).  Тут не гэта галоўнае… тут іншае галоўнае… Я вось не ведаю, добра зрабіў тата ці не, але баба Малання так і не паплакала па сваіх сынах…не адпела іх…

Л е н а. Чаму, Сяржук?

С я р ж у к. Слёзы ў яе, канешне ж, былі… Магла б паплакаць… А так  памерла і на ведае, што яе пяцярых сыноў не было ўжо на гэтым свеце яшчэ пры яе жыцці…

Паўза.

Татка пісьмы ад імя  усіх іх пісаў і чытаў бабе Маланні… яна бязграматная была…  чытаць не ўмела… Сам пісаў і сам чытаў… Паштальён жа, усё ў ягоных руках было… Толькі пра дзядзьку Пецю, ён тут блізка жыў, то салгаў, быццам Пеця зноў на Кубу паехаў працаваць…а забегчы развітацца перад дарогай не меў часу…Мусіць, няправільна ён паступіў, а? Я пра тату.  Я вось увесь час думаю пра гэта і мне аднолькава шкада і тату, і бабу Маланню… І не магу зразумець, добра паступіў тата ці не… Канешне, ён любіў маму і таму, відаць, бярог яе…

Д р о з д. Гісторыю ты расказаў, хлопча. 

Л е н а. Хоць кнігу пішы. (Зазваніў тэлефон, слухае). Што такое, мая зайка? Чаму такі голас усхваляваны? Ну, а з табой усё добра? Малайчына. Слухайся бабулю. Я скора буду. Заўтра, відаць. Шчасліва, мая зайка. (Выключыла тэлефон). Доча. У школу ўварваўся нейкі неадэкват, збіў ахоўніка,  і ўчыніў там сапраўдны пярэпалах. Але, дзякаваць Богу, усё добра скончылася. Нічога  сур’ёзнага натварыць не паспеў, брыгада міліцыянераў прыбыла амаль адразу ж…

Д р о з д. Я калі вучыўся ў школе, у нас ахоўнікаў не было – спраўлялася прыбіральшчыца з анучай. А ты, Сяржук, школу даўно скончыў?

С я р ж у к. Год назад. Двойчы спрабаваў ва ўніверсітэт – балаў не дабраў. На платнае навучанне можна было б, аднак хто плаціў бы?

Л е н а. І чым жа ты цяпер займаешся?

С я р ж у к. А чым давядзецца. Вось вам вырашыў памагчы.

Д р о з д. Паехалі са мной.

С я р ж у к. Ага, паехалі! Каб потым прыехаць, дзядзька Іван, як вось вы прыехалі… а на месцы маёй вёскі таксама калгаснае поле было, так?  Не, не па мне гэта.

Д р о з д. Малайчына. Хвалю. Ты – не я… Малайчына

С я р ж у к. Пайду на трактарыста, хоць і не маё, адчуваю, гэта, але іншага выйсця не бачу…У нас толькі на трактары яшчэ можна рабіць, калі хто зап’е, то на яго месца… А мо трусоў развяду… толькі яны дохнуць часта, прагарэць можна…

Гул машыны.

Прыехалі.

Л е н а. Іван Паўлавіч, я вас пакіну. Мне неабходна і сваімі ж непасрэднымі справамі заняцца. А то будзе мне прачуханка! Спадзяюся, мяне назад да аграгарадка падвязуць? Я хутка вярнуся! (Знікае).

ППШ вядзе бабу Насту.

ППШ. А вось і мы! Асцярожнеей, асцярожней, бабуля, выратавальніца наша! Вось так. Праходзь, праходзь. Сесці, прабач, няма на што. Пратакол не прадугледжваў.  

Б а б а  Н а с ц я (пакланілася Дразду, Сяржуку).Пасля сядзення ў машыне ногі закляклі.

Д р о з д. Добрага дня вам!

Б а б а  Н а с т а. Помню, помню я гэтую крыніцу. Закапаць яе – вялікі грэх. Будзем шукаць разам. Павінны знайсці. Я вось што вам скажу, дзеці… прыгледзьцеся ўважлівей… там дзе кусцікі збажыны большыя, там хутчэй за ўсё і вада блізка… Але ж мы падстрахуемся. ППШ!

ППШ. Што, баба Наста?

Б а б а  Н а с т а. Вось табе шклянкі, сем штук… раздай… (ППШ раздае шклянкі, адну прыкарманіў, але яго тузануў за рукаў Сяржук, і ён дастаў яе з кішэні)… пад кожную пакладзем па жменьцы солі… трымайце і пакецікі солі… і пачакаем… там, дзе з’явяцца ў шклянцы кропелькі вады, там і шукайце сваю крыніцу… Смела шукайце… Усё, расставілі?

ППШ. Гатова, так!

Б а б а  Н а с т а. Можна пасядзець і пачакаць.

Д р о з д. Сяржук! Я недзе там бачыў бервяно сухое.

Дрозд і Сяржук знікаюць і адразу ж прыносяць бервяно.

Д р о з д. Сядайце, бабуля!

Б а б а  Н а с т а. Сяду, дзядуля! (Села).
ППШ нешта шэпча Дразду, той бярэ бутэльку.

ППШ. Пачастуй, пачастуй бабу Насту.

Б а б а  Н а с т а. Божухны! Калі ж гэта я піла гаркату гэтую? Гэта, мабыць, ты сам , ППШ, захацеў выпіць, то і чалавека падбухторваеш.

ППШ. А ты здагадлівая, Баба Наста! Ой і здагадлівая! Дай я цябе пацалую! (Чмокнуў яе ў шчаку).

Б а б а  Н а с т а ( адмахнулася). Ды будзе табе! Фу-у!..

ППШ. Ты не толькі крыніцу знойдзеш, ты і мне настрой падымеш. Бачыў яе, Іван? Чуў? Х-ха-ха-ха!

Д р о з д (наліў у келіх, падаў ППШ). На здароўе.

ППШ кульнуў пітво. Баба Наста заспявала.

Б а б а  Н а с т а (калі кончыла спяваць, узнялася з дрэва).   А цяпер можна глядзець, што у нас тут да чаго. 

Усе аглядаюць шклянкі.

С я р ж у к. У маёй шклянцы раса! Мая! Мая запацела!..Вось, гляньце!..  (З гордасцю паказвае шклянку).

 Б а б а  Н а с т а (тупнула нагой).  Строга тут і капайце. А я пайду на ўзлесак, раз ужо паблізу аказалася, зёлак лячэбных пашукаю. ППШ! Сяржук! Начаваць прыводзьце госця да мяне. Мой апошні кватарант уцёк у горад. Збег. Драпнуў. Зарплата не задавальняла. Так што месцы ёсць. Буду чакаць. Вячэру падрыхтую. Бульбачку адварым.  Я паціхеньку, паціхеньку датупаю да вёскі. Калі зёлкі збіраеш, адлегласці не адчуваеш. Дайду, дайду сама. Не клапаціцеся.

ППШ. Усім усё зразумела!

Д р о з д. Дзякуй вам.

Баба Наста знікае. ППШ і Сяржук апантана капаюць.

ППШ. Капай, лапата, за мяне і брата!

С я р ж у к. Хто першы да вады дабярэцца…

ППШ. Той яе і нажрэцца!

С я р ж у к. Не перабівай, ППШ.  Табе абы нажрацца – няважна чаго.

ППШ. Крыўдзіш, крыўдзіш, Сяржук, хоць і добры ты сябрук, але той яшчэ жук. 

С я р ж у к. Хто першы да вады дабярэцца, той першы яе і нап’ецца. Разумееш? Нап’ецца! А не нажрэцца! Крынічная вада – не гарэлка табе, ППШ. Пара ведаць розніцу. 

Капаюць далей моўчкі. Дрозд стаіць і таксама моўчкі назірае за імі. Іншы раз імкнецца нечым дапамагчы капаючым.

ППШ. Пасядзі, Іван Паўлавіч! Адпачні. Ты сваё выкапаў. Дай нам. Правільна, Сяржук?

С я р ж у к. Згодны! Вада, адчуваю, блізка! Вада! Вада!..

ППШ. Знайшлі крыніцу, маць яе!.. 

ППШ і С я р ж у к.  Знайшлі-і-і!

Д р о ў д. Дзякуй вам, хлопцы! Усё жыццё я вам буду ўдзячны!

Усе разам абдымаюцца, п’юць і абліваюцца вадой. Прыбягае і Лена. Далучаецца да іх. Гучыць раз-пораз “Ура!”

Лена фатаграфуе.

6.

Раніца наступнага дня.  Дрозд, ППШ і Сяржук  акультурваюць крыніцу. Збіраюць паблізу камяні, вымаюць з зямлі старыя.

 Паставілі лавачку каля крыніцы.

ППШ. Лавачку некалі сам зрабіў. Спатрэбілася. Валялася ў мяне ў пуні, няхай цяпер служыць людзям. (Сеў на лаўку). Моцна стаіць. Надзейна. Успомніў! (Узяў у торбачцу вялікую ацынкаваную  кружку). Некалі я з гэтай металічный кружкі піў самагон… чаго ўхмыляешся, Сяржук?…

С я р ж у к. Ды я нічога…

ППШ. Што было, тое было. А цяпер яна будзе служыць, так сказаць, на мірным, больш карысным фронце. Цвярозым. Ёсць, аказваецца, такі фронт – цвярозы. Правільна гавару, Іван Паўлавіч?

Дрозд запляскаў.

ППШ. Вось іменна. Куды яе?

Др о з д (узяў кружку, пачапіў на сучок дрэва). Хай вось тут і вісіць. Здалёк будзе бачна. 

ППШ. Усё гэта добра, толькі бульба Бабы Насты ікаецца нешта.

С я р ж у к. Насі, насі камяні, не лянуйся, ППШ.

Носяць камяні.

ППШ. А ведаецце, мяне сёння ранкам жонка пацалавала.

С я р ж у к. Уго!

ППШ. Уяві сабе, жэўжык. Упершыню за апошні час. А чаму такое ў мяне свята адбылося? Бачу, задумаліся. Цвярозы прыйшоў амаль што і накормлены. Яшчэ і грошы прынёс. На, кажу, трымай. Калі ў дзяцінстве мне зайчык лусту хлеба праз бацьку перадаваў, то бабло перадала табе, Галька, крыніца…праз Дразда, Івана Паўлавіча. Абрадавалася – вы б бачылі! Вочы свяціліся – я табе дам! Даўно я такой сваю Гальку не бачыў. Ажно папрыгажэла баба. Не хлушу.

Д р о з д. Дарэчы, а на дно мы пакладзем гальку.

Сяржук смяецца.

ППШ. Якую… гальку? Маю, ці што?

Д р о з д. Твая нам не падыдзе.

ППШ. А-а, тады  зразумеў. Мая доўга не паляжыць, уцячэ. А тут яна патрэбна надоўга.  Тую гальку я ведаю, дзе ўзяць. Хаця можна і адных каменьчыкаў назбіраць. Калі іх вада абмывае, во ўжо будзе дзе сонейку забаўляцца! Не, што не кажыце, а – прыгажосць!.. Крыніца ажыла, птушкі спяваюць, я не хварэю пасля ўчарашняга –  паўнейшы кайф!..

С я р ж у к. А я вось аб чым падумаў…

Паўза.

ППШ. Сказаў “а”, гавары і “б”.

С я р ж у к. Буду прыглядаць за гэтай крыніцай. Нікому больш яе ў крыўду не дам. Жывіце там у сваёй Карагандзе спакойна, дзядзька Іван…

Д р о з д (прытуліў Сяржука да сябе). Я веру. Дзякуй.

С я р ж у к. Шэфства над крыніцай вазьму.

ППШ. Уго замахнуўся, аднак! Герой!

С я р ж у к. Ну бяруць жа шэфства над старымі, бездапаможнымі людзьмі! Спадзяюся некалі і сваіх дзяцей да крыніцы прывесці… раскажу ім, як з таго свету яе, крыніцу, вярнулі… пачастую смачнай і гаючай вадой…

ППШ. Ну, ну. Марыць нікому не забаронена.

С я р ж у к. Чаму марыць? Так і будзе! Слова даю!

ППШ. Не дужа забягай наперад, хлопча. Жыццё можа тармазнуць. Я таксама багата аб чым марыў… а вось стаў толькі начальнікам лапаты.

Гул машыны.

Опанькі!

Падыходзяць Мухіна і Лісаў.

М у х і н а (строга). Гэта што ў вас тут?

Паўза.

Я ў каго пытаю?

С я р ж у к. А вы чаму не радуецеся, Лідзія Барысаўна? Крыніца ж ажыла! Паспытайце, якая смачная ў ёй вада! Жыве крыніца! Жыве!..  (Падносіць ёй кружку з вадой, тая адшвырнула яе).

ППШ. А ты, Сяржук, слова даваў. Вось яно, тваё слова. (Падняў кружку, не ведае, што з ёй далей рабіць). Шэфства браў…

М у х і н а. Участковы!

Л і с а ў. Я тут, Лідзія Барысаўна!

М у х і н а. Ты міліцяыянер ці хто?!

Л і с а ў. Быццам…

М у х і н а. Засыпаць! Неадкладна!  А за тое, што поле вытапталі і вывелі з севазвароту, –  пакараць!.. Па ўсё строгасці закона! І ППШ гэтага, і Сяргея Ганчарова. Ну, і госця нашага, вядома…Пакуль я камандую на гэтай зямлі. Я! А калі кожны пачне тут запраўляць,  праяўляць  свавольства, то з гэтага атрымаецца ў нас бардак! Паўнейшы!

Д р о з д. Усю віну я бяру на сябе. Карайце. (Працягнуў рукі). Ну, я чакаю… Арыштоўвайце… Дзе вашы кайданкі?  Садзіце мяне ў турму, куды хочаце… толькі крыніцу не чапайце, пакіньце яе ў спакоі… Пашкадуйце яе хоць цяпер… Яна ж была па-варварску прыдушана  трактарам… Так нялюбае, лішняе дзіця прыдушвала ў старыну маці падушкай – з-за нястачы альбо з-за боязі абнеславіцца…  Што ж гэта адбываецца з намі, людзі?.. Чаго нам не хапае? Хто мне скажа?..
Мухіна, не знаходзячы што сказаць,  знікае.

Л і с а ў. Усё чулі? Дэмагогію убок!  Так, Пётр Пятровіч Шчаўлікаў!

ППШ. Я.

Л і с а ў. Сяргей Міхайлачі Ганчароў!

С я р ж у к. Ну, я…

Л і с а ў. Прадстаўніку ўлады трэба адказваць энергічна, бадзёра. А не “ну, я”. Коратка і зразумела. На будучае. Закапаць крыніцу! Прыступайце!

Ніхто не скрануўся з месца.

Л і с а ў. Вы што, не чулі майго загаду? Ці, можа, вам напомніць, што можа быць, калі не падпарадкоўваюцца міліцыі?  Паўтараю яшчэ раз: закапаць крыніцу! Пры-сту-піць!

Ніхто не скрануўся з месца.

Л і с а ў. Добра, мы будзем дзейнічаць іншым чынам. Дрозд Іван Паўлавіч і Сяргей паедуць са мной. Вы, шаноўныя, затрымліваецеся за аказанне супраціўлення міліцыі. У СІЗО месцаў хапае. А калі да майго прыезду ты,  ППШ, не закапаеш крыніцу, я адпраўлю цябе ў ЛТП. Туды хочаш? Мне гэта лёгка зрабіць. Ты першы кандыдат туды.

ППШ. Не! Не! Адказваюся ад ЛТП!..Адмаўляюся!..

Л і с а ў. Тады бяры лапату і рабі тое, што табе загадваюць.

ППШ (ледзь не плача). Іван Паўлавіч! Іван Паўлавіч, як мне быць? Што параіш?

Д р о з д. Як лічыш сам, так і рабі, Пеця.

С я р ж у к. Я нікуды не паеду! І не дам закопваць крыніцу! (Хапае лапату, хоча паламаць яе, аднак у яго нічога не атрымліваецца). Не дам! Не дам!.. Крыніца будзе жыць!.. Жыць! Жыць!..

Д р о з д. Паехалі, хлопчык. Мы пакуль тут бездапаможныя…безабаронныя…

Л і с а ў. Гэта іншая справа. У машыну!

Д р о з д. Мы тут, на свай зямлі, атрымліваецца так… ніхто…

Л і с а ў. Многа размаўляеш, таварыш Дрозд! У машыну, я сказаў! Жыва!

ППШ. Пачакай, участковы!

Л і с а ў. Ну, што там у цябе?

ППШ. За тое, што я раскопваў крыніцу, мне Іван Паўлавіч заплаціў… А хто заплоціць мне  за тое, што я  закапаю яе?

Л і с а ў. Не, ну  вы бачылі такога дзівака! (Рагоча). Не, ну вы бачылі!..

ППШ. Кожная праца павінна аплочвацца! Мне ж дзяцей карміць трэба!..

Лісаў падштурхоўвае Дразда і Сяржука, каб ішлі да машыны, і яны знікаюць.

ППШ кідаецца ў істэрыцы, ледзь не плача, але ўсё ж бярэ рыдлёўку і закопвае крыніцу… 

7.

 У кабінеце старшыні. Перад ёй стаіць Лісаў.
Л і с а ў. Дазвольце далажыць?

М у х і н а. Пасля. Спярша паслухай. (Падсунула бліжэй да Лісава смартфон).

Запіс:

Л і с а ў. Так-так, а што гэта вы тут робіце, шаноўныя? ППШ, стой і не рыпайся.

ППШ. Стаю.

Д р о з д. А ведаеце, надакучыла ўсім расказваць, што я тут раблю! Надакучыла!

Л і с а ў. А мне, як прадстаўніку ўлады, давядзецца яшчэ разок распавесці. А? А пакуль  прад’явіце дакуменцікі! Прашу, прашу!

ППШ . Дакладваю: мой пашпарт дома!

Л і с а ў. Цябе не датычыць. Стой і не варушыся. Вашы, вашы дакументы, грамадзяне!

Л е н а. Калі ласка. Трымайце.

Л і с а ў.  У камандзіроўцы, значыць?

Л е н а  Так точна!

Л і с а ў. Маецца пытанне і да вас. Але крыху пазней.

ППШ. Мне можна ісці?

Л і с а ў. Табе?

ППШ. Мне.

Л і с а ў. Тупай. І лапату забяры. А сустрэну я цябе тут з ёй, то ведаеш, куды можаш трапіць. Зразумеў?

ППШ. Не зусім…

Л і с а ў. У ЛТП. 
Д р о з д. Што не так? Бачу, круціце носам?

Л і с а ў. Рэгістрацыя ёсць?

Д р о з д. Якая рэгістрацыя?

Л і с а ў. Звычайная. Вы ж замежны грамадзянін.

Д р о з д.  Я ж дома! Я ж у сябе! У Борках!..

Л е н а. Супакойцеся, Іван Паўлавіч. Не хвалюйцеся. Я зараз патэлефануую куды трэба…  

Л і с а ў. Грамадзяначка-а! А вы куды?

Л е н а. А што, і да мяне хіба ёсць прэтэнзіі?

Л і с а ў. Ёсць. Знойдзем. І да цябе, і да вас, спадар Дрозд. Зараз будзем акт складаць. За патраўку збожжавых культур. Вымясілі кавалак поля вы ладны. А там суд вырашыць, як вас пакараць. Як і за што. Па якім артыкуле. Быў бы чалавек, а артыкул знойдзем. Дзе тут у вас можна прысесці? 

Д р о з д. У гэтым месцы можна толькі стаяць…

Л е н а. Я зараз вярнуся…

Л і с а ў. І наогул, што вы тут сабраліся рабіць?

Д р о з д. Шукаем крыніцу. Вам хіба Мухіна не паведаміла?

Л і с а ў. Нічога не ведаю. 

Д р о з д. Цікава. У гасцініцу, у якой палова месцаў свабодных, патэлефрнавала, а вам не палічыла патрэбным. А б я мог даць нейкі прыбытак у казну аграгарадка… Дробязі, але ўсё ж…Курыца па зярнятку клюе… Хаця аб чым я! Гэта калі б гасцініца была яе, Мухінай,  уласнай, асабістай, тады іншая справа. А дзяржаўнае – не маё, яно – дзяржаўнае…чужое… Вось у гэтым нашы ўсе і праблемы…

Канец запісу.

М у х і н а. Грубая, тапорная работа.

Л і с а ў. Чыя?

М у х і н а. Наша. Наша, дарагі. Цяпер гэтых смартфонаў-гаджэтаў развялося… у прыбіральні пукнуць не дадуць. Усюды запісваюць, падглядваюць, сочаць.  На будучае трэба ўлічваць.  Божа, што за час! Ну, што там у цябе?

Л і с а ў. Патэлефанавалі з райаддзела, а ім у сваю чаргу з вобласці, што заўтра прыедзе да крыніцы міжнародная экалагічная экспедыцыя…дык каб я на сваёй тэрырторыі забяспечыў іх бездакорны  рух і парадак…

М у х і н а. Пачакай! Куды прыедзе? Хто?

Л і с а ў. Да нас. Экспедыцыя… Экалагічная… Міжнародная..

М у х і н а. Яшчэ нам толькі гэтага не хапала!

Л і с а ў. А вы хіба не чулі?

 М у х і н а. Гэта ўсё тая каза з музея закруціла-завярцела. Ну, ух, гадаўка! Трапішся ты мне яшчэ калі-небудзь! Пачакай! Яшчэ не вечар!  Ну дык што цяпер рабіць будзем, участковы?

Л і с а ў. Не ведаю… Але не сядзець жа сапраўды, склаўшы рукі, нешта трэба рабіць…

М у х і н а. Сітуацыя, аднак.

Л і с а ў. У тым-та і справа. Яны едуць да крыніцы, яна іх зацікавіла… а крыніцы… дэ-факта  няма. За-ка-па-лі.

М у х і н а. Адкапаць! Зараз жа! Неадкладна!

Л і с а ў. А Дразда і хлапца выпусціць?

М у х і н а. Вядома. І чым хутчэй, тым лепш.

Л і с а ў. Вось так і атрымліваецца… з арыштантаў стануць героямі…

М у х і н а. Гэта мы іх зрабілі – і арыштантамі, і героямі…Давай, давай… кожная хвіліна на ўліку… Варушыся, участковы. А я зараз пазваню ў школу, каб прыбралі на вуліцы…і накіравалі некалькі старшакласнікаў да крыніцы… хай навядуць там парадак … (Махае Лісаву, каб хутчэй выходзіў, а сама бярэцца за тэлефон. Але перадумала тэлефанаваць. Разважае сама з сабой). “Трэба, відаць, мне самой усё ж ехаць да  крыніцы… Так больш правільна, больш разумна будзе… Але ж яе, крыніцу, закапалі не пры мне. Хаця што я кажу?! І пры мне ж таксама…другі раз… Спішам хіба на тое, што не памыляецца толькі той, хто нічога не робіць… Але памылкі бываюць розныя… вялікія і нязначныя… З крыніцай тут перагнулі мы… І я, відаць, наламала дроў… Гэта трэба прызнаць… Дурніца я дурніца! Іншы раз сама сябе не разумею: думаю адно,  а раблю зусім іншае.  Пара разумнець. Пара. Калі ж мы на бягу ўсё робім, а іншы раз трэба, аказваецца,  сесці і добранька задумацца… аб жыцці… аб мінулым і сённяшнім… Задумацца, узважыць, ацаніць…  Божа! Ды ў мяне ж дзявочае прозвішча – Крыніцына! Я ж толькі цяпер пра гэта  ўспомніла. Мяне ж у школе крынічкай звалі… Так, нічога са мной не зробіцца,  карона не ўпадзе, калі папрашу прабачэння ў Дразда Івана Паўлавіча…Сапраўды, мусіць, кажуць: далёкае бачыцца на адлегласці…Вось і ён там, у сваёй Карагандзе, крыніцу ўбачыў, а мы, ёлупні, у сябе пад бокам – не… Крыўдна. За сябе. За нас  усіх…” (Выходзіць).
8.

Каля крыніцы. Тут Дрозд, Лена, ППШ, Сяржук і Баба Наста. У кожнага з іх кружка з вадой.

Крыху паводдаль стаіць Мухіна.

Д р о з д. Вада ёсць жывая і мёртвая. Жывая вады тая, якая сама прабіваецца з зямлі да нас, да людзей… І пакуль яна пройдзе свой доўгі, няпросты  шлях, пакуль праб’ецца, святлейшая, да нас, то ачысціцца ад усялякай брыдоты і набудзе ад розных карэньчыкаў і каменьчыкаў такі смак, што словамі перадаць цяжка…

С я р ж у к. А мы гэта ў школе праходзілі ці не? Я б такое запомніў!

ППШ. І я не прыгадаю… Ды хто гэта пра ваду думае, калі яе п’е?..

Л е н а. Мёртвая  вада – звычайны кіпень… З яе выпарваецца ўвесь смак…

Б а б а  Н а с т а. Але што жывая вада, што мёртвая – яны аднолькаава карысныя людзям…

Л е н а. Згодны з вамі, баба Наста. Мёртвая вада многім хворым дапамагае… А паколькі ў нас усё ж здаровых людзей больш, намнога больш, то неабходна піць вось яе, крынічную ваду…

 П’юць.

Б а б а  Н а с т а. Даўным-даўно  ў нашых мясцінах  жыў хворы  сляпы чалавек. Аднойчы ён пайшоў куды вочы глядзяць, ішоў, ішоў і патрапіў да гэтай крыніцы… напіўся вады, а потым памыўся ёю… і тут адбыўся сапраўдны цуд – ён пачаў бачыць. Мне б вельмі хацелася, каб да гэтай крыніцы прыходзілі іншы раз і некаторыя відушчыя людзі, якія маюць добры зрок, нават не носяць акуляраў, але якім варта памыцца крынічнай вадой, каб бачыць узыходзячае над гэтым прыгожым і неабсяжным краявідам сонца, бачыць людзей, якім баліць і якія імкнуцца зрабіць наша жыццё больш радасным і шчаслівым…

Баба Наста перахрысціла крыніцу. Да яе падыходзіць Мухіна.

М у х і н а. Можна мне? (Узяла з рук Бабы Насты ікону Прасвятой Багародзіцы і паставіла каля крыніцы). 

І ў гэты самы час ў вокнах паказваюцца твары Івана Семчанкі, бабкі Просі, дзеда Стахвана, дзеда Аўгея…

Яны назіраюць за ўсім, што робіцца на іх зямлі, адтуль – з вышяняў…

Сяржук падаў карэц з вадой Мухінай. Яна доўга смакуе яе… 
На гэты маленькі кавалачак беларускай зямлі прыходзіць светлая і чыстая, як крынічная вада, радасць… Усе нашы героі ўспрыймаюць яе па-рознаму… Але вельмі шчыра...

Заслона.

